Тема.  Сузык аваз хәрефләре.
Максат:  1.  Сузык аваз хәрефләренең язылышын камилләштерү;

                   2.  Бәйләнешле сөйләмне үстерү;

                   3.  Татар халык авыз иҗаты белән кызыксыну тәрбияләү;

                   4.  Балаларны яхшылыкка, гаделлеккә, ярдәмчел булырга өйрәтү.

Җиһазлау: плакат-таблицалар,  курчаклар (Гөлчәчәк, Бүре),   карточкалар, сигнал карточкалары, бүләкләр.

Материал.  2нче класс “Татар теле” дәреслеге, ”Татар халык әкиятләре”, “Балалар 

                 фольклоры” китаплары.
Дәрес барышы.

 Укытучы. Хәерле көн, балалар!  Без хәзер татар теле дәресендә. Бүгенге дәресебезгә кунаклар да килде. Әйдәгез, алар белән исәнләшеп алыйк әле. (Исәнләшәләр, утыралар.)
    - Матур язу күнегүен башлыйбыз.  (Тактага  төлке, болыт сүзләре языла. Укучылар күчереп язалар. Матур язучылар билгеләнә.)

Укытучы. Сүзләрнең язылышына игътибар итик. Таблица буенча кагыйдәләрне искә төшереп үтик (һәр укучы берәр кагыйдә әйтә.)  Димәк, без бүген э, ө, о; я,ю,е сузыкларының язылышын кабатларбыз.  Әлеге  дәресебез гадәти дәрестән аерылып тора. Без бүген “Гөлчәчәк” әкияте геройларына ияреп, сәяхәткә чыгарбыз. Сәяхәт барышында өйрәнелгән кагыйдәләрне ныгытырбыз.

     ... Борын-борын заманда, карурман эчендә бер убырлы карчык торган, ди.  Аның бер улы белән Гөлчәчәк исемле килене булган, ди. Карчык бик явыз икән. 
      Гөлчәчәк әниләрен бик сагына икән, тик аны убырлы бер җиргә дә чыгармый икән.

       Төннәрдән бер төнне убырлы карчык ниндидер явызлык эшләргә чыгып киткән, ә ишекне онытып,  ачык калдырган, ди. 

       Гөлчәчәк моны белгәч, әниләренә китәргә җыенган. Ул җырлый-җырлый әниләренә чыгып киткән, ди. 
1 нче укучы (Гөлчәчәк булып җырлый.)
                                       Урман эче бик якты, 

                                       Күктә айлар калыкты.
                                       Көлдән күмәч аламын,

                                       Әниләргә барамын.

        - Ул арада убырлы карчык әйләнеп кайткан, киленнең югалуын белгәч, артыннан куа киткән, ди. Ул Соры бүрегә әйләнгән, Гөлчәчәкне куып җиткән, ди.

                                   2 нче  укучы (Бүре булып уйный.)

                                       Көлтә-көлтә койрыгым, 

                                       Болгый-болгый улаем.

                                       Күмәчләремне бирмәсәң,

                                       Калҗа-калҗа тураем.

        - Гөлчәчәк бик курыккан. Ары каранган, бире каранган, якында гына бер караманы күреп алган, ди.

                                              1 нче укучы.                    
                                           Әйләнмәле карама,

                                           Бәйләнмәле карама.
                                           Соры бүре куып җитте, 

                                           Яшерсәнә, карама.

        - Карама Гөлчәчәкне кызганган һәм үзенең куышына яшергән.  Балалар, әйдәгез, сез дә Гөлчәчәккә ярдәм кулы сузыгыз.  Караманың ботакларында сүзләр язылган; шуларның язылышын тикшереп алыйк әле. Хаталарны төзәтсәк, Соры бүре Гөлчәчәкне тиз генә куып тота алмас. 
                            (Укучылар хаталарны төзәтәләр, кагыйдәне  әйтәләр, сүзләрне дәфтәрләргә язалар.)

	Төтөн             кэше

Элгэч              орлок

Болын            сөлге


       - Ул арада таң аткан, кояш чыккан. Гөлчәчәк карамага һәм сезгә рәхмәт әйтеп, юлын дәвам иткән.  Ә без, балалар, ял итеп алыйк.

Физкультминут
                              (“Зәңгәр вагон” көенә хәрәкәтләр ясау)
       - Гөлчәчәк җырлый-җырлый юлын дәвам итә. (1 нче укучы җырлап уйный).
       - Соры Бүре Гөлчәчәкне тагын куып җиткән. Гөлчәчәк бик курыккан. Ары каранган, бире каранган, түгәрәк аланда бер матур күл күргән .
1 нче укучы.

                                     Түгәрәк алан, көмеш күл, 

                                     Көмеш күлнең суы мул.

                                     Соры бүре куып җитте,

                                     Яшерсәнә, көмеш күл.

  - Көмеш күл Гөлчәчәкне кызганган, үзенең суларына яшергән.  Балалар, әйдәгез, без дә Гөлчәчәккә булышып алыйк.  Көмеш күл өстенә шигырь язылган. Кайбер сүзләрнең хәрефләре төшеп калган. Биремне  уңышлы үтәсәк, соры бүре Гөлчәчәкне бик озак куып тота алмас.
Шә...х, Зы..., Хөсә...н

Рекорд бирә ел са..н.

                                                      Шә...х җиңә йөзүдә.

                                                      Хөсә...н шәп йөгерә.

                                                      Зы... би...к сик...рд... ,

                                                      Сик...рткән туп шик...лле.
                     (Хәрефләр куела, шигырь укыла.)

   - Бу шигырьдә балалар нәрсә белән шөгыльләнәләр? (Спорт белән.)
   - Спорт  белән  нигә шөгыльләнәләр?  (Сәламәт булу өчен.)
   - Сәламәт булу өчен тагын нәрсә эшләргә кирәк? ( Иртәнге гимнастика ясарга, юеш сөлге белән сөртенергә, саф һавада булырга, җәй көннәрендә кызынырга, су коенырга,  яланаяк йөрергә, кышын чана-чаңгыда шуарга, көндәлек режимны үтәргә...)
   - Әйе, без бу кагыйдәләрне үтәсәк, һәрвакыт сәламәт булырбыз... 
     Ул арада таң аткан, кояш чыккан. Гөлчәчәк Көмеш күлгә һәм сезгә рәхмәт әйтеп, чәчәкләр җыя-җыя юлын дәвам иткән. Ә без, балалар, ял итеп алыйк.
                       (“Шома бас” көенә биеп җырлау башкарыла.)
  - Гөлчәчәк юлын дәвам итә торсын. Әйдәгез әле, без көмеш күл өстендәге шигырьне дөрес һәм матур итеп дәфтәрләргә күчереп языйк.
           - Гөлчәчәк җырлый-җырлый юлын дәвам итә, әниләренә ашыга. Аны Соры бүре тагын куып җитә.
                    (2 нче  укучы җырлап уйный.)

            - Гөлчәчәк бик курыккан. Ары каранган, бире каранган, кушкаенны күргән һәм аңа менеп киткән.     Шулчак кушкаенга бер сыерчык килеп кунган.  

                                             1 нче укучы.           
                                        Ала муен сыерчык,

                                        Кола муен сыерчык.
                                        Чәч бөртегем – әманәтем, 

                                        Илтеп бирче, сыерчык.

             - Сыерчык чәч бөртеген алган да, Гөлчәчәкнең әниләренең капка башына элеп куйган, ди.   Әйдәгез, балалар, Гөлчәчәк әниләренә тизрәк кайтып җитсен  өчен, аңа тагын булышыйк  әле. Кушкаен ботакларындагы сүзләрнең язылышын тикшереп алыйк. (Сигнал карточкалары белән тикшерү.)

	Әки...т           ...лдаш

...лгеч            эшч...

Му...н            кол...н


             - Бу сүзләрне дөрес, матур итеп дәфтәрләргә язып куйыйк.

        - Гөлчәчәкнең абыйсы капка төбенә чыккан, капка башында чәч бөртекләрен күргән һәм өйгә алып кергән, думбрасына кыл итеп куйган. Абыйсы думбрада чиртеп-чиртеп уйный башлаган.
                 (Балалар думбрада уйнаганны җырлап күрсәтәләр.)
Басма-басма, абыем,

Башкынаем авырта,

    Чиртмә-чиртмә, абыем,

                                                       Чәчкенәем авырта.

     Кушкаенда сеңлең бар.

  Кушкаенның төбендә

   Каенанам – убыр бар.

   Думбраңны куй, абый,

  Кушкаенга кил, абый.
             - Абыйсы Гөлчәчәккә куркыныч янаганын аңлый һәм ярдәмгә ашыга. Ул 
Соры бүрене бәреп үтерә, сеңлесен өенә алып кайтып китә. Шушы көннән бирле Гөлчәчәк бәхетле, тыныч гомер кичерә, ди.
     Балалар, Гөлчәчәк кемнәргә, нәрсәләргә рәхмәт әйтә? (Карамага, Көмеш күлгә, Кушкаен белән Сыерчыкка).
            - Балалар, ул сезгә дә рәхмәт әйтә. Сез аңа бик булыштыгыз. Барлык биремнәрне дә дөрес үтәдегез. Шуңа күрә ул сезгә бүләкләр биреп калдырды. (Актив укучыларга бүләкләр тапшырыла.)
              – Әйдәгез, өйрәнелгән кагыйдәләрне тагын бер тапкыр кабатлап чыгыйк әле. (Җаваплар  тыңлана.)
           - Барыгызга да рәхмәт. Дәрес-сәяхәтебез тәмам булды.

